
	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Зээ! Өргөн голын дэнж дээр

	Өргөө цагаан гэрээ бариад

	Өвгөд хөгшдөө хоймор суулгаж

	Дэлгэрэнгүй утга нь хаанаа гэвэл

	Дэргэд минь байгаа хоёр амрагийн

	Дэлсэх зүрхэн дунд нь биз.

	Товч шилбэ нийлж байж

	Дээлийн захыг тогтоох шиг

	Тодхон сэтгэл нь нийлж байж

	Айлын голомтыг асаалаа.

	Тэгээд нийлж байгаа энэ хоёр маань

	Тэнд эндхийнхээ танилын хамт

	Амыг минь дэмбэрэлтэй гэж намайг уриад

	Айлтгах ерөөлийг минь гуйсан тул

	Дэвшүүлэн барьсан дугарааг нь аваад

	Дэлгэрүүлэн хэлэх ерөөлөө эхэлье.

	Аливаа үгээ хэлэлцээд

	Айл гэр болсон

	Амраг энэ хоёр

	Түрхвэл алт өнгөтэй

	Байвал бараатай

	Хэн ч хараад хэлсэн

	Хэзээний амраг гэмээр

	Аль нь ч үзээд хэлсэн

	Аргагүй амраг гэмээр

	Ийм хоёр байна гэгч

	Илэн далангүй хэрэг

	Унаагүй байтал

	Усан талиман болно гэдэг

	Адууны унага юм даа

	Удаагүй байтал,

	Айл гэр болно гэдэг

	Хүний үр юм даа.

	Энэ сайхан гэрийн

	Эзэн нь болсон залууг

	Эргүүлж нэг хараад

	Эгшиглэж нэг хэлбэл

	Хөрслөг бор царайтай

	Хөө хар нүдтэй

	Нүүрэнд нь гал бадарсан

	Нүдэнд нь цог гялбасан

	Ах дүү бидэндээ

	Алаг бяруу шиг номхон

	Ад хортой дайсандаа

	Арслан бар шиг догшин

	Байлдах тэмцлийн баатар

	Байгуулах хөдөлмөрийн манлай

	Түмэн олны итгэл

	Төр улсын түшиг 

	Ийм сайхан эр байна.

	Дэргэд нь зэрэгцээд суусан 

	Дэгжин хонгорыг нь хэлбэл

	Жигүүртэн шувууны далавч шиг

	Жирвэсэн хөмсөгтэй

	Жимсэн хар мойл шиг

	Гялалзсан нүдтэй

	Наашаа харахыг нь үзвэл

	Нарны туяа гэмээр

	Харанхуйд суухыг нь үзвэл

	Зулын гэрэл гэмээр

	Явсан очсон газар нь

	Дулаан сайхан баймаар

	Суусан боссон газар нь

	Энэрэх уян сэтгэлд нь

	Эмнэг даага номхормоор

	Уран зөөлөн аашинд нь

	Утасны ээдрээ гармаар

	Харсан хүн хайрламаар

	Зөрсөн хүн зүүдэлмээр

	Дуугарсан хүн дурсмаар

	Ярьсан хүн янагламаар

	Ийм сайхан охин байна.

	Арвин тэнэгэр энэ нутагт

	Алс зайтай төрсөн ч гэсэн

	Ариун сэтгэлийн их хүчинд

	Амраг та хоёрын маань

	Тэгж нэг учрахад

	Эрхэм олныхоо төлөө

	Эрчим зоригтой зүтгэхэд

	Бат таван ханат чинь

	Амьдрах өргөө болно

	Баян цэлгэр нутаг чинь

	Үндэс нэг гэж

	Таниагүй ч гэсэн

	Тангараг нэг гэж

	Олонтой ах дүү шиг амьдарч.

	Түмэнтэй төрөл садан шиг явж,

	Өргөн олны сайшаалыг дуул!

	Төөлбөл бие чацуу

	Тоолбол нас чацуу

	Илч халуун биетэй

	Өв тэгш гэгээн сэтгэлийнхээ

	Өрөм царцахгүй дээжийг

	Өдөр хоног өнжилгүй

	Өргөж явах болтугай!

	Наамал зандан хаалгатай

	Заамал зандан босготой

	Үүлэн цагаан гэртээ

	Үхрийн бөөр шиг эвлэрч

	Үүрд сайхан амьдарч

	Санасан их хэрэг чинь

	Сааталгүй бүтсээр

	Хэлэлцсэн янаг үг чинь

	Хэмхрэлгүй батажсаар

	Сүүдэр нас чинь зуу хүрч

	Сүрэг мал чинь түм хүрч

	Элгээрээ энх сайхан

	Төрлөөрөө төв сайхан

	Дайраад ирэхэд

	Далай шиг дэлгэрсэн

	Буцаад ирэхэд

	Булаг шиг ундарсан

	Бат сайн найртай

	Баярын их хуримтай

	Өвөл зунгүй сөгнөж

	Өглөө үдэшгүй сөгнөж

	Өөдөө өнгөрсөн бүгдийг дайлж

	Уруугаа өнгөрсөн бүгдийг ундалж

	Хүний сайнаар гэр дүүрэн байхыг

	Хүрэн улаан зүрхнээсээ

	Хүсэмжлэн ерөөж

	Саруул уудам сэтгэлээсээ

	Саатуулан айлтгая.

